
  
 

 

ETXEBIZITZA ETA HIRI AGENDA SAILBURUAK 
BASAUNDI BAILARA AUZOAREN HIRI-BERRONERATZE 

PROIEKTUA BISITATU DU LASARTE-ORIAKO 
ALKATEAREKIN BATERA 

 
▪ Ekintza-planak 8 milioi eurotik gorako inbertsioa du, eta 12 ataritan banatutako 

119 etxebizitza osorik birgaitzea eta auzoko espazio publikoa berrurbanizatzea 

dakar 

 

▪ Denis Itxasok "herritarren parte-hartzea" nabarmendu du Basaundi Bailara 

auzoa "bizilagunentzako toki bizigarriagoa eta erosoagoa" bilakatuko duten 

horrelako ekimenetan, eta bere bisita aprobetxatu du Udalak etxebizitzaren 

arloan egiten duen lana eskertzeko, 3 hilabeteko epean, eremu tentsionatu 

izendatu ahal izateko 

 

▪ Agustin Valdivia alkateak nabarmendu duenez, "obra hauekin irisgarritasun 

unibertsala lortu da, eraikin guztietan igogailuak jarriz eta blokeen ezaugarriak 

hobetzen dituen eraginkortasun energetikoa lortuz" 
 

 

Lasarte-Oria, 2024ko urriaren 14a.- Denis Itxaso Etxebizitza eta Hiri Agendako sailburuak 

eta Juan Carlos Abascal Lurralde Plangintzako eta Hiri Agendako sailburuordeak Basaundi 

Bailara auzoa bisitatu dute gaur goizean, Agustin Valdivia Lasarte-Oriako alkatearekin 

batera. Bertan, hiria berroneratzeko proiektu garrantzitsuak ezartzen ari dira, herritarren bizi-

kalitatea hobetzeko eta arreta behar duten hiriguneak biziberritzeko. Ekimen hori BERPIZTU 

programaren eta Europar Batasunak finantzatutako Berreskurapen, Eraldaketa eta 

Erresilientzia Planaren (NextGenerationEU) barruan dago, eta 8 milioi eurotik gorako 

inbertsioa du guztira. 

Ekitaldian, Mikel Gargallo Eusko Jaurlaritzako Lurralde Plangintzaren eta Hiri Agendaren 

zuzendariak ere parte hartu du, eta Itxaso berroneratze-prozesuan dauden instalazioetatik 

eta auzoko Opengelatik ibili da. Gainera, auzotar batzuekin, Udaleko ordezkariekin eta 

proiektuaren ardura duten teknikariekin hitz egiteko aukera izan du. Sailburuak azpimarratu 

du oso garrantzitsua dela herritarrek horrelako ekimenetan parte hartzea, eta azpimarratu du 

"hiri-berroneratzea ez dela soilik espazioak eraldatzea, baizik eta komunitatearen beharrei 

entzutea eta erantzutea". Nabarmendu behar da Eusko Jaurlaritza Euskadiko 25 auzo 

degradatutan ari dela lanean, egoiliarren bizi-kalitatea hobetzeko, jasangarritasunaren eta 

energia-eraginkortasunaren alde eginez. 

Bestalde, Gipuzkoako udalerriko alkate Agustín Valdiviak nabarmendu duenez, obra horiekin 

"irisgarritasun unibertsala lortu da, eraikin guztietan igogailuak jarriz eta eraikinen 

ezaugarriak hobetzen dituen eraginkortasun energetikoa lortuz". Era berean, Valdivia pozik 

agertu da, ekitaldi horiei esker, "etxean 50 urte baino gehiago daramaten eta orain 70-80 

urte dituzten pertsonek beren egunak amaitu arte bertan jarraitu ahal izatea bezalako 

oinarrizko gauzak lortzen direlako, errotuta dauden lekutik alde egitera beharturik egon gabe, 

ezin dutelako bizi irisgarritasunik ez dutelako edo baldintzak txarrak direlako". Bere ustez, 

"hemen argi geratzen da etxebizitza-politikaren funtzio soziala", aitortu du. 

 



  
 

Eraikinen birgaitze sakona 

Basaundi Bailarako proiektuak, Opengela ereduaren bidez artikulatuak, 12 eraikin osorik 

birgaitzea barne hartzen du 119 etxebizitzatarako, hau da, auzoaren % 75. Tipologiari 

dagokionez, isolamendurik eta igogailurik gabeko B+4 edo B+5 blokeak dira. Horregatik, 

igogailuen konfigurazioa kontuan hartuta, igogailuak atariaren eta eskailera-kaxaren 

kanpoaldean jartzea erabaki da, goiko solairuetako etxebizitzak balkoiekin zuzenean 

konektatuta, konfigurazio desberdineko blokeetako batean izan ezik; izan ere, horietan, 

eskailerak berrkonfiguratuta, igogailua barrualdean jarri ahal izan da. 

Proiektu horri esker, espazio publiko berriak sortu eta azpiegiturak hobetu ahal izan dira, 

ingurune irisgarriagoa eta iraunkorragoa sustatzeko helburuarekin. Halaber, efizientzia 

energetikoa eta baliabide jasangarrien erabilera sustatzeko neurriak ezartzea aurreikusten 

da. Horretarako, Kanpoko Isolamendu Termikoko Sistema (KITS) bat aukeratu da. 

"Lanean ari gara Lasarte-Oria leku bizigarriagoa eta atseginagoa izan dadin bertako herritar 

guztientzat. Hiri-berroneratzea funtsezko tresna da auzoak biziberritzeko eta gizarte-ehuna 

indartzeko ", adierazi du Itxasok, eta berretsi du Sailak konpromisoa duela etxebizitza 

duinaren aldeko eta hiri-inguruneen hobekuntzarako politikak garatzeko, herritar guztiak 

beren auzoen etorkizunean parte hartzera animatuz. 

Proiektuaren aurrekontua, guztira, 8.060.511,32 eurokoa da, eta hainbat iturrik finantzatzen 

dute: Eusko Jaurlaritzak (2.390.000,00 euro), NextGenerationEU funtsak (3.359.040,00 

euro), Lasarte-Oriako Udalak (1.820.588,07 euro) eta auzo-komunitateek emandako dirua 

(490.883,25 euro). Bisita honekin, Eusko Jaurlaritzak, Europar Batasunak eta Lasarte-Oriako 

Udalak Gipuzkoako udalerri honetako biztanleei etorkizun jasangarriagoa eta irisgarriagoa 

bermatzeko elkarrekin egindako ahalegina nabarmentzen da. 

 

Zona tentsionatua 

Denis Itxasok Lasarte-Oriara egindako bisitak balio izan du, halaber, sailburuak eta alkateak 

hitz egin dezaten herriak eremu tentsionatu izendatzeko egin duen eskaerari buruz. Ildo 

horretan, Udalak irailaren 26an aurkeztu zion txostena Eusko Jaurlaritzari, eta orain hiru 

hilabete ditu erantzuna emateko. Hartu beharreko neurriei esker, posible izango da 

alokairuen prezioei muga jartzea, amaitzen diren alokairu-kontratuetarako urtebeteko 

aparteko hiru luzapen ezartzea eta edukitzaile handientzako muga indartuak ezartzea, 

besteak beste. "Beste batzuetan adierazi dudan bezala, ekimen hau udalak etxebizitzaren 

merkatuan krisi bati aurre egin behar diola aitortzeko ekimen bat da, non eskariak eskaintza 

eskuragarria gainditzen duen", gaineratu du sailburuak, eta Udalak "arazoa arintzeko 

estrategiarekin eta ezarri beharreko ekintzekin ekintza-plan bat onartzera" animatu ditu. 

Bestalde, Agustin Valdiviak Itxaso Lasarte-Orian dagoela aprobetxatu du babes ofizialeko 

etxebizitzak egingo diren eremuak eta Udalak Eusko Jaurlaritzari lagako dizkion lurzatiak 

erakusteko. "Cocheras inguruan alokairuko babes ofizialeko 180 etxebizitza ditugu, 180 

etxebizitza tasatu", adierazi du alkateak, "eta Oriagainen dagoeneko hitzarmena egina dugu 

Eusko Jaurlaritzarekin datorren urtean 100 etxebizitza sozial eraikitzen hasteko, horietatik 40 

elkarlaneko etxebizitzak izango direlarik". Valdiviaren hitzetan, "Eusko Jaurlaritzak beti egiten 

duen bezala, etxebizitza-politikaren arloan berritzeko aukera ematen duen formula berri bat", 

amaitu du. 

 

 


